
58

Cyd-destun

Yn Ionawr 2021, roedd saith o golegau arbenigol annibynnol 
cofrestredig yng Nghymru. Mae hyn yr un peth ag yr oedd 
yn Ionawr 2020. Mae’r colegau hyn yn addysgu rhyw 200 
o ddysgwyr 16 oed a hŷn. Mae’r colegau’n darparu ar 
gyfer ystod amrywiol o anghenion dysgwyr, gan gynnwys 
anhwylder y sbectrwm awtistig, anawsterau cymdeithasol, 
emosiynol ac ymddygiadol ac anawsterau dysgu dwys a 
lluosog. Mewn pedwar o’r colegau, mae llawer o ddysgwyr 
yn byw mewn cartrefi preswyl sydd ynghlwm wrth y coleg.
 
Fel rhan o’n gwaith ymgysylltu â’r sector, cysylltom â’r holl 
golegau arbenigol annibynnol o leiaf ddwywaith. Y ffocws 
ar gyfer pob trafodaeth gyda phenaethiaid addysg oedd 
lles dysgwyr, staff ac uwch arweinwyr, sut roedd colegau’n 
cefnogi addysgu ac yn hyrwyddo dysgu, y goblygiadau 
i’r coleg yn y dyfodol, ac arweinyddiaeth trwy gydol y 
pandemig.

Adran 1 Crynodebau sector:   
Colegau arbenigol annibynnol

Lles

Ym mhob un o’r colegau, gwnaeth arweinwyr lawer o addasiadau trwy 
gydol y flwyddyn i hyrwyddo diogelwch a lles corfforol dysgwyr. Rhoddwyd 
mesurau ar waith ganddynt i liniaru risg heintio, yn unol â chanllawiau 
perthnasol gan Lywodraeth Cymru ac Iechyd Cyhoeddus Cymru. Roedd hyn 
yn cynnwys adolygu trefniadau ar gyfer cadw pellter cymdeithasol, symud 
o amgylch campws y coleg, gwaith glanhau rheolaidd, a gwisgo cyfarpar 
diogelu personol. 

Parhaodd darpariaeth therapiwtig y colegau, mewn meysydd fel therapi 
galwedigaethol a therapi lleferydd ac iaith, i gynorthwyo dysgwyr trwy gydol 
y flwyddyn. Erbyn tymor yr haf, roedd y cymorth hwn wedi ailddechrau 
wyneb yn wyneb yn yr holl golegau. Lle’r oedd dysgwyr a’u teuluoedd wedi 
bod yn ynysu neu’n gwarchod eu hunain, bu therapyddion yn ymgysylltu 
o bell i gefnogi dysgwyr, eu rhieni a’u teuluoedd. Yn gyffredinol, parhaodd 
cyfarfodydd amlddisgyblaethol ac adolygiadau blynyddol ar-lein, gyda staff 
arbenigol allanol yn ymweld dim ond ble’r oedd yn angenrheidiol.  

Yn gyffredinol, parhaodd lles dysgwyr yn gryf trwy gydol y flwyddyn. 
Mewn colegau preswyl, lle parhaodd dysgu ar y safle am y rhan fwyaf o’r 
flwyddyn, dychwelodd dysgwyr i’r coleg ym mis Medi, yn llawn brwdfrydedd 
i ddysgu. Roeddent yn mynychu ac yn ymgysylltu’n dda er gwaetha’r llu o 
newidiadau a welont dros y flwyddyn. Ymatebodd y rhan fwyaf o ddysgwyr 
yn gadarnhaol i fesurau rheoli haint. Fodd bynnag, mewn tri o’r colegau 
â chartrefi preswyl ynghlwm wrthynt, daeth lles corfforol ac emosiynol 
dysgwyr yn destun pryder pan fu’n rhaid iddynt aros yn y cartrefi am 
gyfnodau estynedig, yn dilyn achosion o haint yno. 
  
Yn yr un modd, mewn pedwar coleg, cyfyngodd mesurau rheoli haint ar 
drefniadau pontio ar gyfer dysgwyr newydd a oedd yn ymuno â’r coleg ym 
Medi 2020. Cyfleoedd cyfyngedig yr oedd staff colegau’n eu cael i ymweld 
ag ysgolion blaenorol dysgwyr i asesu’u hanghenion a’u galluoedd, ac 
nid oedd dysgwyr yn gallu mynychu’r coleg ymlaen llaw i ymgyfarwyddo 
â’u staff a’u hamgylchoedd newydd. Mewn dau achos, effeithiodd y 
cyfyngiadau hyn yn negyddol ar bresenoldeb ac ymgysylltiad ychydig o 
ddysgwyr.

Crynodebau sector:   
Colegau arbenigol annibynnol

Addysgu, dysgu a’r cwricwlwm

Parhaodd yr holl arweinwyr i addasu trefniadau arferol y colegau ar gyfer 
addysgu a dysgu dros y flwyddyn, i ystyried y cyd-destun newidiol ac i 
weithredu mesurau i leihau risg heintio.   

Yn nhymor yr hydref a’r gwanwyn, roedd addasiadau’n canolbwyntio ar 
adolygu grwpiau dysgwyr er mwyn lleihau cyswllt cymdeithasol ar draws 
y coleg ac i alluogi cadw pellter corfforol mewn gweithdai ac ystafelloedd 
dosbarth. Mewn colegau preswyl sydd hefyd yn addysgu dysgwyr dydd, er 
enghraifft, gwnaeth arweinwyr drefniadau ar wahân ar gyfer dysgwyr dydd a 
dysgwyr preswyl. Mewn colegau sy’n darparu ar gyfer dysgwyr dydd, roedd y 
newidiadau hyn yn cynnwys modelau mynychu rhan-amser gyda darpariaeth 
ar gyfer dysgu o bell yn cael ei gwneud ar gyfer y diwrnodau pan nad oedd 
dysgwyr ar y safle.  

Mewn tri choleg, roedd cynlluniau athrawon yn canolbwyntio’n gryf ar 
weithgareddau sy’n mynd i’r afael â lles dysgwyr yn benodol.

Fe wnaeth y staff addysgu ym mhob un o’r colegau addasu’u cynlluniau yn 
greadigol i oresgyn cyfyngiadau. Fodd bynnag, cafodd mesurau iechyd a 
diogelwch cynyddol effaith negyddol ar ehangder profiadau dysgu a oedd ar 
gael i ddysgwyr. Er enghraifft, fe wnaeth colli mynediad i ddarparwyr oddi ar 
y safle a’r gymuned ehangach gyfyngu ar eu profiadau hamdden a gwaith, 
ynghyd â chyfleoedd i ymarfer medrau annibynnol neu gael darpariaeth 
therapiwtig. Yn ogystal, roedd hi’n arbennig o anodd darparu dysgu o bell ar 
gyfer y grŵp hwn o ddysgwyr. Nid oedd rhai yn gallu ymgysylltu â llwyfannau 
ar-lein yn ystyrlon, tra bod angen mwy o gymorth arbenigol ar rai eraill i 
ddysgu gartref nag oedd ar gael iddynt yn y lleoliad hwnnw.

Cadarnhaodd yr holl arweinwyr fod y rhan fwyaf o ddysgwyr ar y trywydd 
iawn i gyflawni’u deilliannau achrediad. Fodd bynnag, fe wnaethant gydnabod 
fod cyfnodau clo estynedig yn y tai preswyl wedi cael effaith sylweddol ar 
gynnydd dysgwyr. Er enghraifft, roedd cyfyngiadau’n lleihau eu cyfleoedd i 
ddatblygu’u medrau cymdeithasol, cyfathrebu a’u medrau annibynnol. Mae 
cryn bryderon gan arweinwyr ynglŷn â pharodrwydd dysgwyr ym mlwyddyn 
olaf eu cwrs i symud ymlaen yn llwyddiannus at gam nesaf eu bywyd a’u 
dysgu. Mewn un coleg, nid oedd y pennaeth addysg wedi derbyn unrhyw 
wybodaeth gan awdurdodau lleol ynglŷn â chyrchfannau arfaethedig 
ymadawyr erbyn y Pasg, ac felly nid oedd staff y coleg y n gallu cynllunio’n 
ystyrlon i’w cefnogi.

Cwricwlwm adfer yn 
canolbwyntio ar iechyd a 
lles

Disgrifiodd arweinwyr yn 
National Star in Wales – 
Mamhilad sut yr oeddent wedi 
rhoi cwricwlwm adfer ar waith 
yn nhymor yr hydref i sicrhau 
bod mwy o ffocws ar iechyd 
a lles dysgwyr. Roedd hwn yn 
cynnwys sesiynau ymlacio 
ar ddiwedd bob diwrnod a 
ffocws ar iechyd ac emosiynau 
dysgwyr yng nghynnwys a 
chyflwyniad sesiynau. Anogwyd 
staff addysgu gan arweinwyr 
i leihau’r pwysau ar ddysgwyr 
pa bryd bynnag yr oeddent yn 
teimlo y byddai hyn yn fuddiol, 
er enghraifft, wrth adolygu 
cynnydd dysgwyr yn erbyn 
eu targedau neu gwblhau’r 
asesiadau o ddysgwyr newydd.

Seibiannau lles

Yng Ngholeg Elidyr, disgrifiodd 
arweinwyr y modd yr oedd staff 
wedi cynllunio seibiannau lles 
o fewn eu sesiynau addysgu. 
Roedd y gweithgareddau hyn 
yn cynnwys therapi anifeiliaid 
bach, aromatherapi, celf, ioga, 
cerddoriaeth a dawns. Roedd 
cynllun dysgu unigol pob 
dysgwr yn cynnwys ffocws 
cryf ar eu lles ac roedd staff 
yn adolygu’u cynnydd yn y 
maes hwn yn rheolaidd. Yn 
ogystal, symudodd y coleg 
ei gyfarfodydd ‘fforwm 
myfyrwyr’ ar-lein er mwyn 
galluogi dysgwyr o ‘swigod’ 
gwahanol ar draws y coleg i 
ddarparu’u hadborth a helpu 
llywio agweddau gwahanol ar 
eu profiadau dysgu yn ystod y 
pandemig.

Crynodebau sector:   
Colegau arbenigol annibynnol



61

Arweinyddiaeth 

Blaenoriaethau’r holl arweinwyr trwy gydol y flwyddyn oedd sicrhau lles staff 
a dysgwyr, a chynnal parhad ac ansawdd yn y profiadau dysgu yr oeddent 
yn eu darparu i ddysgwyr. Mewn pedwar coleg, roedd effaith addasiadau i 
ffyrdd arferol y colegau o weithio ar les staff dros y flwyddyn yn sylweddol. 
Mewn un coleg preswyl, er enghraifft, cyfeiriodd arweinwyr at ddiysgogi staff 
wedi’i achosi gan gau’r cartrefi preswyl am gyfnod estynedig, ac effaith hyn 
ar ansawdd profiadau y dysgu yr oedd staff addysgu’n gallu eu darparu. Yn 
nhymor y gwanwyn a’r haf, fe wnaeth argaeledd profion a brechiadau helpu i 
wella hyder a lles staff.

Mewn pedwar coleg, teimlai arweinwyr gryn bwysau yn sgil yr holl ganllawiau 
y bu’n rhaid iddynt eu dehongli dros y flwyddyn, a’r heriau a achoswyd lle 
nad oedd canllawiau gweithredu yn cyfeirio at gyd-destun colegau preswyl. 
Yn benodol, roedd anawsterau ychwanegol pan oedd canllawiau gan gyrff 
cyhoeddus gwahanol yn gwrthdaro ac roedd hyn yn creu mwy o ansicrwydd 
a gorbryder ymhlith staff.

Yn gyffredinol, lle’r oedd colegau yn perthyn i sefydliadau ehangach, roedd 
arweinwyr yn gwerthfawrogi’r cymorth a gawsant gan gydweithwyr yn 
y sefydliadau hyn. Yn ogystal, rhoddodd eu haelodaeth o gymdeithas 
broffesiynol arweinwyr colegau arbenigol gyfleoedd defnyddiol iddynt i rannu 
profiadau a dysgu.

Yn y tri choleg sy’n darparu’n benodol ar gyfer dysgwyr dydd, fe wnaeth 
cyfathrebu rheolaidd â rhieni yn ystod y cyfnod hwn helpu cryfhau 
perthnasoedd gyda rhieni a gofalwyr. Roedd rhieni’n gwerthfawrogi’r cyswllt 
a’r cymorth a ddarparwyd gan staff, yn enwedig lle’r oedd dysgwyr yn cael eu 
haddysgu yn yr amgylchedd cartref yn bennaf.

Mewn colegau preswyl, cryfhaodd cyfathrebu rhwng staff addysgol a staff 
preswyl yn ystod y pandemig, gan i’r timau gwahanol hyn weithio gyda’i 
gilydd i fynd i’r afael â’r her a oedd yn eu hwynebu. 

Parhaodd yr holl arweinwyr i addasu dysgu proffesiynol dros y flwyddyn. 
Anogont staff i gymryd rhan mewn ystod eang o ddysgu a oedd yn 
adlewyrchu anghenion penodol dysgwyr, yn ogystal â strategaethau i gefnogi 
lles dysgwyr a dysgu o bell. Fe wnaeth mwy o gyfle i gael mynediad i ddysgu 
proffesiynol ar-lein wella’r potensial i deilwra dysgu proffesiynol i ddatblygiad 
aelodau staff unigol.

Ymagwedd newydd at 
ddysgu proffesiynol    

Yng Ngholeg Beechwood, 
fe wnaeth yr addasiadau y 
bu’n rhaid iddynt eu gwneud i 
drefniadau ar gyfer addysgu a 
dysgu yn ystod y flwyddyn beri 
iddynt adolygu’u hymagwedd 
at ddysgu proffesiynol. 
Adroddont fod y cyfleoedd hyn 
wedi cynyddu’n sylweddol wrth 
i staff weithio gyda’i gilydd i 
rannu syniadau i gefnogi lles 
a dysgu’r dysgwyr. Roedd hyn 
yn cynnwys mwy o bwyslais 
ar strategaethau cyfathrebu a 
defnyddio llwyfannau ar-lein i 
nodi cynnydd ac ymgysylltiad 
dysgwyr. Ehangodd arweinwyr 
eu hymagwedd at ddysgu 
proffesiynol trwy gynnwys 
cyfleoedd i hyn ddigwydd 
mewn briffiau dyddiol a 
sesiynau lles staff byr. 
Adroddodd arweinwyr fod yr 
ymagweddau hyn wedi helpu 
staff i ymateb yn hyblyg i’r 
amgylchiadau newidiol a 
wynebodd y coleg yn ystod y 
flwyddyn.

Crynodebau sector:   
Colegau arbenigol annibynnol

